ᐅᖃᓕᒫᕆᐊᑭᑦᑐᒃᑯᑦ ᑎᑎᕋᖅᓯᒪᓂᖏᑦ ᐊᕐᕌᒍᑕᒫᑦ ᓇᐃᓈᖅᓯᒪᔪᑦ ᐱᓕᕆᐊᑉ ᒥᒃᓵᓅᖓᔪᑦ
ᐱᓕᕆᐊᑉ ᑕᐃᔭᐅᓂᖓ: ᓴᕕᕋᔭᑦ ᐅᑭᐅᖅᑕᖅᑐᑉ ᑕᓯᖏᓐᓅᖅᐸᓪᓕᐊᓂᖏᑦ ᑕᓯᕐᒥᖃᑦᑕᕐᓂᖏᓪᓗ ᐅᐱᕐᖔᒃᑯᑦ ᐊᐅᑦᑎᓪᓗᒍ
ᐱᓕᕆᐊᑉ ᓯᕗᓕᖅᑎᖏᑦ: ᒨᕆ ᕆᑦᓱᑦᓴᓐ − ᓄᓇᓕᕆᓂᕐᒧᑦ ᐊᕙᑎᓕᕆᓂᕐᒧᓪᓗ ᐃᓕᓐᓂᐊᕐᕕᒃ, ᑲᐅᓪᕈᑕᓐ ᓯᓚᑦᑐᓴᕐᕕᕐᔪᐊᖓ, ᐋᑐᕚ, ᐋᓐᑎᐅᕆᔪ



ᔭᒫᓪ ᓲᓕᕐ  − ᓄᓇᕘᒥ ᖃᐅᔨᓴᖅᑐᓕᕆᔨᒃᑯᑦ, ᐃᖃᓗᐃᑦ, ᓄᓇᕗᑦ

ᐱᓕᕆᐊᑉ ᓱᑯᑦᑎᐊᓃᓐᓂᖓ: ᑕᓯᕐᓂ ᖃᓂᒋᔭᖏᓐᓃᑦᑐᑦ ᐃᖃᓗᐃᑦ

ᖃᖓᒃᑯᑦ ᖃᐅᔨᓴᕋᔭᕐᒪᖔᑦ: ᒪᐃ 2014 ᑎᑭᓪᓗᒍ ᐊᒃᑑᕝᕙ 2015

ᐱᓕᕆᐊᑉ ᓇᓗᓇᐃᔭᖅᓯᒪᓂᖓ: ᐅᐱᕐᖔᖑᑎᓪᓗᒍ ᐊᐅᓐᓂᖓ ᐊᐳᑎᑉ ᐱᒻᒪᕆᐅᓛᖑᕗᖅ ᐃᒥᑉ ᖃᓄᐃᓐᓂᖓᓂᒃ ᐊᕐᕌᒍᒥ ᐅᑭᐅᖅᑕᖅᑐᑉ ᓄᓇᖏᓐᓂ.  ᕿᓚᒥᐅᔪᒃᑯᑦ ᐅᐱᕐᖔᖑᑎᓪᓗᒍ, ᐃᒪᐃᑦ ᑕᓯᕐᓅᐸᓪᓕᐊᓂᖏᑦ ᐊᒻᒪᓗ ᐃᒪᒃᑰᖅᑐᑎᑦ ᓱᕈᕐᓇᖅᑐᑦ ᑕᓯᕐᓅᖅᐸᓪᓕᐊᓲᑦ ᓲᕐᓗ ᐊᕿᕐᕉᔭ ᐊᒻᒪᓗ ᐊᓯᖏᑦ ᓴᕕᕋᔭᒃᓴᑦ ᐃᒪᕐᒥ ᐳᑦᑕᓪᓗᑎᑦ ᐊᖏᓛᖑᓲᑦ ᐊᕐᕌᒍᒥ.  ᑕᐃᒪᐃᒃᑲᓗᐊᖅᑎᓪᓗᒋᑦ, ᑲᓇᑕᑉ ᐅᑭᐅᖅᑕᖅᑐᖏᓐᓂ ᖃᐅᔨᓴᖅᑕᐅᓗᐊᕌᓗᒃᓯᒪᙱᒻᒪᑕ ᓅᑉᐸᓪᓕᐊᓂᖏᑦ ᓴᕕᕋᔭᑦ ᑕᓯᕐᓄᑦ ᐊᐳᑎ ᐊᐅᑉᐸᓪᓕᐊᓕᖅᑎᓪᓗᒍ.  ᐱᓕᕆᐊᕆᔭᐅᓇᓱᐊᙳᐊᖅᑐᖅ ᑕᕝᕙᓂ ᖃᐅᔨᓴᖅᑕᐅᓗᑎᑦ ᖃᓄᑎᒋ ᐊᕿᕐᕉᔭ ᐊᓯᖏᓪᓗ ᓴᕕᕋᔭᑦ ᐊᐅᑦᑎᓪᓗᒍ ᐊᐳᑎ ᑰᓕᖅᑎᓪᓗᒍ ᐃᒪᕐᒨᓲᖑᒻᒪᖔᑦ ᖃᓕᕇᓐᓂᖓᓄᑦ ᐊᒻᒪᓗ ᑭᕕᖅᑲᓪᓗᑎᑦ ᑕᓯᕐᓄᑦ ᐃᖃᓗᐃᑦ, ᓄᓇᕗᑦ ᖃᓂᒋᔭᖓᓂ.  ᓴᕕᕋᔭᒃᓴᑦ ᓱᕈᕐᓇᖅᑐᑦ ᑕᓯᕐᓂ ᑰᓂᓪᓗ ᓄᓇᓕᓐᓃᙶᓲᑦ, ᐊᕕᑦᑐᖅᓯᒪᔪᓂᑦ ᓄᓇᕐᔪᐊᕐᒥᓗ ᐊᓂᕐᓂᖏᓐᓂᑦ ᐊᒻᒪᓗ ᐱᒻᒪᕆᐅᕗᖅ ᖃᐅᔨᓴᖅᑕᐅᖃᑦᑕᕈᑎᑦ ᐊᓂᒍᖅᐸᓪᓕᐊᓕᖅᑎᓪᓗᒍ, ᐱᓗᐊᖅᑐᒥᒃ ᖃᐅᔨᓴᖅᑕᐅᖃᑦᑕᕆᐊᓖᑦ ᐊᕿᕐᕉᔭᖅ, ᐃᓛᓐᓂᒃᑯᑦ ᐊᑦᑕᓇᖅᑑᓕᖅᑎᑦᑎᓲᖅ ᐃᖃᓗᓐᓅᖅᑎᓪᓗᒋᑦ ᐆᒪᔪᕐᓄᓗ.
ᖃᐅᔨᓴᕐᓂᕗᑦ ᐱᒋᐊᓚᐅᖅᓯᒪᔪᖅ ᐅᐱᕐᖔᖑᑎᓪᓗᒍ 2014-ᒥ ᖃᐅᔨᓴᑦᑎᐊᕋᓱᐊᖅᑐᑕ ᖃᓄᑎᒋ ᐊᐳᑎᖃᕐᒪᖔᖅ ᓄᓇᒥ ᐊᒻᒪᓗ ᓄᐊᒃᓯᒪᒧᑦ ᓴᕕᕋᔭᑦ ᓱᕈᕐᓇᖅᑐᑦ ᓄᓇᒦᙶᓲᖅ ᐊᐅᑦᑎᓪᓗᒍ ᐅᐱᕐᖔᒃᑯᑦ.  2014-ᒥ ᖃᐅᔨᓴᖅᑎᓪᓗᑕ (ᐄᐳᕈᓪ−ᒥ ᓯᑏᕝᕙᒧᑦ) ᓄᐊᑦᑎᓚᐅᖅᓯᒪᕗᒍᑦ ᓇᓗᓇᐃᔭᑦᑎᐊᖅᓯᒪᔪᓂᑦ ᖃᐅᔨᓵᓂᑦ ᑕᓯᕐᒥ ᐃᖃᓗᐃᑦ ᖃᓂᒋᔭᖓᓂ, ᐊᐳᑎᑉ ᑐᑭᓯᒋᐊᕈᑎᖏᑦ ᖃᐅᔨᓴᖅᑕᒻᒪᕆᐅᓪᓗᑎᓪᓗ, ᐊᒻᒪᓗ ᖃᐅᔨᓴᖃᑦᑕᖅᑐᑎᒍ ᐃᒪᑉ ᐊᖏᓂᖓ (ᑰᑦᑐᑦ ᑕᓯᕐᒦᑦᑐᓪᓗ ᐊᖏᓂᖏᑦ) ᐊᒻᒪᓗ ᐊᒥᓲᓂᖏᑦ (ᓴᕕᕋᔭᐅᓗᐊᕐᓂᖏᑦ).  ᐊᒥᓱᑦ ᐋᖅᑭᒃᓱᕆᐊᓖᑦ ᐊᒃᓱᕈᕐᓇᖃᑦᑕᓚᐅᖅᑐᑦ ᐊᒻᒪᓗ ᐋᖅᑭᒃᑕᐅᒍᓐᓇᖃᑦᑕᓚᐅᖅᑐᑎᑦ ᐃᑲᔪᖃᑎᒌᑦᑐᑕ ᐱᓕᕆᐊᕐᒥᒃ ᖃᐅᔨᓴᖅᑏᑦ, ᐊᒻᒪᓗ ᐋᖅᑮᒋᐊᖅᑐᑕ ᓄᐊᑦᑎᓂᐊᕐᓂᑦᑕ ᖃᓄᖅᑑᕈᑎᖏᓐᓂᑦ ᐊᒻᒪᓗ ᓱᑯᑦᑎᐊᓃᓐᓂᖏᓐᓂᑦ ᐋᖅᑭᓱᖅᑕᐅᓚᐅᖅᓯᒪᓪᓗᑎᑦ 2015-ᒧᑦ ᓄᐊᑦᑎᒋᐊᖃᓕᕈᑦᑕ ᐊᑐᕈᒫᖅᑕᕗᑦ, ᒪᕐᕉᓐᓂᒃ ᑕᓰᓐᓂᒃ ᖃᐅᔨᓴᕐᕕᖃᓛᖅᑐᑕ 10 ᑭᓛᒥᑐᔅ ᐅᖓᓯᓐᓂᖃᖅᑐᑦ ᐃᖃᓗᓐᓂ.  ᓯᕗᓂᐊᒍᑦ ᖃᐅᔨᔭᒥᓂᕗᑦ 2014−ᒥ ᖃᐅᔨᓵᒥᓂᑦᑎᓐᓂᑦ ᑕᑯᒃᓴᐅᑎᑦᑎᓪᓗᑎᑦ ᓴᕕᕋᔭᖃᐅᕐᒪᑕ, ᐱᖃᓯᐅᑎᓪᓗᒋ
ᑦ ᐊᕿᕐᕉᔭᑦ, ᐊᖏᓗᐊᓕᖅᓯᒪᓲᑦ ᐊᐳᑎ ᐊᐅᒐᐃᒻᒪᑦ, ᑭᓯᐊᓂᓕ ᐊᑕᐅᑦᑎᒦᓐᓂᖏᑦ ᐊᖏᓗᐊᕌᓗᒃᓯᒪᕙᙱᑦᑐᑦ ᑰᒻᒨᓚᐅᙱᑎᓪᓗᒋᑦ ᑕᓯᕐᓄᓪᓗ ᐃᔾᔪᒨᖃᑦᑕᕐᓂᖏᓐᓄᑦ.  ᐃᒪᖓ ᑕᓯᕐᒨᐸᓪᓕᐊᔪᖅ ᑰᑦᑐᖅ ᐊᐅᑉᐸᓪᓕᐊᑎᓪᓗᒍ ᑕᓯᑉ ᐃᒪᖓᓅᓗᐊᖅᐸᙱᑦᑐᑦ ᐊᒻᒪᓗ ᑰᒃᑰᓲᖅ ᓯᑯᑉ ᐊᑖᒎᖔᖅᑐᓂ ᑕᓯᕐᒨᙲᓐᓇᖅᑐᓂᓗ.  2015-ᖑᑎᓪᓗᒍ, ᑎᑭᓐᓇᓱᐊᓚᐅᕋᑦᑎᒍᓕ ᐱᐅᓯᑎᒋᐊᕐᓗᒋᑦ ᖃᐅᔨᓴᕐᓂᕗᑦ ᐊᒻᒪᓗ ᑐᑭᓯᒋᐊᒃᑲᓐᓂᕋᓱᐊᖅᑐᑕ ᖃᓄᑎᒋ ᐊᐳᑎᑉ ᐊᐅᓐᓂᖓᓃᙶᖅᑐᑦ ᐊᓂᕐᓂᒨᓲᖑᒻᒪᖔᖅ ᓴᕕᕋᔭᑉ ᓱᕈᖅᓯᒪᓂᖏᑦ ᐅᑭᐅᖅᑕᖅᑐᑉ ᑕᓯᖏᓐᓅᖅᑐᑎᑦ, ᐊᒻᒪᓗ ᑎᑭᑦᑕᓯᓐᓇᓕᓲᖑᒻᒪᖔᑕᓗ ᑐᑭᓯᒐᓱᐊᕐᓂᐊᖅᑐᑕ ᑕᕆᐅᕐᒧᑦ.  ᑕᒪᓐᓇ ᐱᕙᓪᓕᐊᒍᑎᒋᔪᒪᒐᓗᐊᕋᑦᑎᒍ ᓯᕗᓂᒃᓴᐅᓂᐊᖅᑐᒥᒃ ᓇᓚᐅᒃᑖᕋᓱᐊᕐᓗᒋᑦ ᓴᕕᕋᔭᑉ ᐊᖏᓪᓕᒋᐊᓲᖑᓂᖏᑦ ᐃᖃᓗᐃᑦ ᑕᕆᐅᖓᓄᑦ ᒪᓕᓪᓗᑕ ᑕᐃᒫᒃᓴᐃᓐᓇᐸᓗᒃ ᖃᐅᔨᓴᖅᑕᐅᓂᐊᖅᑐᑦ ᐋᖅᑭᓱᖅᑕᐅᔭᕇᖅᓯᒪᒍᑎᖏᑦ ᓄᓇᓕᒻᒥᐅᑦ ᖃᐅᔨᔪᒪᓂᖏᑕ ᓇᓗᓇᐃᖅᓯᓚᐅᖅᑎᓪᓗᒋᑦ.  

ᑕᒪᐃᓐᓂ ᖃᐅᔨᓴᕐᓂᐅᔪᑦ ᑖᔅᓱᒧᖓ ᐱᓕᕆᐊᕐᒧᑦ ᑲᒪᒋᔭᐅᕗᑦ ᐱᓕᕆᖃᑎᒋᔭᐅᓪᓗᑎᑦ ᓄᓇᕘᒥ ᖃᐅᔨᓴᖅᑐᓕᕆᔨᒃᑯᑦ ᐊᒻᒪᓗ ᓄᓇᕘᒥ ᓯᓚᑦᑐᓴᕐᕕᒃᑯᑦ, ᐊᒻᒪᓗ ᐊᒥᓱᑦ ᐅᓪᓗᒥᐅᔪᖅ ᐱᔭᕇᕋᑖᕐᓂᑯᓪᓘᓐᓃᑦ ᐊᕙᑎᓕᕆᓂᕐᒧᑦ ᐃᓕᓐᓂᐊᖅᑏᑦ ᐱᓕᒻᒪᓴᖅᑎᑕᐅᓚᐅᖅᓯᒪᔪᑦ ᐊᔾᔨᒌᙱᑦᑐᓂᑦ ᖃᐅᔨᓴᕋᒃᓴᓂᑦ ᐊᒻᒪᓗ ᖃᐅᔨᓴᕐᕕᓂ ᐅᐱᕐᖔᖅ ᐊᓂᒍᖅᐸᓪᓕᐊᑎᓪᓗᒍ ᐊᒻᒪᓗ ᐊᐅᔭᒃᑯᑦ ᖃᐅᔨᓴᕐᓂᕐᒥᒃ ᐃᓕᓐᓂᐊᑎᓪᓗᒋᑦ 2014−ᒥ.  ᑎᐊᑦ ᐃᕐᓂᖅ (2013-ᒥ ᐊᕙᑎᓕᕆᓂᕐᒧᑦ ᓯᓚᑦᑐᓴᕐᕕᒻᒥ ᐃᓕᓐᓂᐊᕇᖅᓯᒪᓂᑯ), ᔨᐊᐳᕆ ᐅᑲᓕᖅ ᐊᒻᒪᓗ ᒫᑎᐅ ᒑᑎᓄᕐ (ᐅᓪᓗᒥ ᐃᓕᓐᓂᐊᖅᑐᑦ ᐊᕙᑎᓕᕆᓂᕐᒥᒃ ᓯᓚᑦᑐᓴᕐᕕᒻᒥ) ᐃᓚᐅᖃᑕᐅᓗᐊᓚᐅᖅᑐᑦ ᒪᐃᒥ ᐱᒋᐊᖅᑐᑎᑦ ᑎᑭᑦᑐᒍ ᓯᑎᕝᕙ 2014-ᒧᑦ, ᐊᒻᒪᓗ ᑕᒪᐃᓐᓂ ᐱᖓᓱᑦ ᓴᙱᔪᒥᒃ ᐱᓕᕆᔪᓐᓇᖅᓯᓕᓚᐅᕐᒥᔪᑦ ᑐᕌᖓᔪᓂᑦ ᓄᓇᒥ ᐃᒪᕐᒥ ᐊᒻᒪᓗ ᐃᓚᐅᕈᑎᒃᓴᓕᕆᓂᕐᒥᒃ ᐃᒪᕐᒥ ᐊᒻᒪᓗ ᐊᐅᑉᐸᓪᓕᐊᓂᐅᔪᓂᑦ ᐃᒪᕐᓂ.  ᑖᒃᑯᐊ ᖃᐅᔨᓴᕈᓐᓇᕐᓂᖏᑦ ᐃᒪᕐᓂ ᐊᔾᔨᒌᙱᑦᑐᓂᑦ ᐃᓕᓐᓂᐊᖅᑎᑕᐅᓲᖑᙱᒻᒪᑕ ᐊᕙᑎᓕᕆᓂᕐᒧᑦ ᐃᓕᓐᓂᐊᕐᕕᖓᓂ, ᑭᓯᐊᓂᓕ ᐊᑑᑎᓕᒻᒪᕆᐅᓪᓗᑎᑦ ᐊᕙᑎᒥ ᐅᐊᑦᑎᔨᐅᕙᒃᑐᓄᑦ.  ᐃᓕᓐᓂᐊᖅᑏᑦ ᐃᓕᓐᓂᐊᕈᓐᓇᓚᐅᖅᑐᑦ ᖃᓄᖅ ᐋᖅᑮᒍᓐᓇᕐᒪᖔᑕ ᐊᑐᕐᓗᑎᓪᓗ ᐊᐳᑎᓄᑦ ᓇᐸᕈᑕᖏᓐᓂᑦ ᖃᐅᔨᓴᐅᑎᓂᑦ ᖃᐅᔨᓴᕐᓗᑎᑦ ᐊᐳᑎᑉ ᐊᖏᓂᖓᓂᒃ, ᒪᐅᔭᐅᙱᓐᓂᖓᓂᑦ, ᐊᒻᒪᓗ ᐊᐅᑉᐸᓪᓕᐊᑎᓪᓗᒍ ᐊᖏᓂᖏᑦ ᑰᒻᒨᖅᐸᓪᓕᐊᔪᑦ; ᐋᖅᑮᓪᓗᑎᑦ ᐊᑐᕈᓐᓇᖅᑐᑎᓪᓗ ᐃᒪᕐᒥ ᐃᓚᐅᕈᑎᒃᓴᑦ ᖃᐅᔨᓴᐅᑎᖏᑦ; ᐊᑐᖅᑐᑎᑦ ᐋᖅᑭᐅᒪᑎᑦᑎᓪᓗᑎᓪᓗ ᐃᒪᕐᒥᒃ ᖃᐅᔨᓴᐅᑎᕈᓘᔭᕐᓂᑦ; ᓴᓗᒪᔪᒻᒪᕆᓐᓂᒃ ᐊᑐᕐᓗᑎᑦ ᖃᐅᔨᓴᐅᓯᕐᓂᑦ ᖃᐅᔨᔪᓐᓇᖁᓪᓗᒋᑦ ᓴᕕᕋᔭᐅᔪᓂᑦ ᓄᐊᑦᑎᒍᓐᓇᖁᓪᓗᒋᑦ ᖃᐅᔨᓵᒃᓴᓂᑦ; ᐊᒻᒪᓗ ᑕᕆᐅᕐᒥ ᖃᐅᔨᓴᐅᑎᓂᒃ ᐊᑐᕈᓐᓇᓕᖅᑐᑎᑦ ᑰᒻᒥᒃ ᐅᐊᑦᑎᔭᐅᓪᓐᓗᑎᑦ.  ᐃᓕᓐᓂᐊᖅᑏᑦ ᐃᓕᓐᓂᐊᓚᐅᕐᒥᔪᑦ ᐋᖅᑭᒃᓱᐃᓗᑎᑦ ᐊᒻᒪᓗ ᐃᓕᓯᓗᑎᑦ ᐊᐳᑎ ᐊᐅᓐᓂᖏᑕ ᖃᐅᔨᓴᐅᖏᓐᓂᒃ, ᐊᒻᒪᓗ ᐅᐸᓗᖓᐃᔭᐃᓗᑎᑦ ᐊᒻᒪᓗ ᐱᒋᐊᖅᑎᑦᑎᓗᑎᑦ ᐆᓇᕐᓂᖏᑕ ᖃᐅᔨᓴᐅᑎᓂᑦ ᖃᐅᔨᓴᖅᑕᐅᖁᓪᓗᒋᑦ ᐆᓇᕐᓂᖏᑦ ᑕᓰᑦ.  ᐃᓕᓐᓂᐊᖅᑏᑦ ᐃᓕᓐᓂᐊᓚᐅᕐᒥᒧᑦ ᓴᓗᒻᒪᖅᓴᐃᓗᑎᑦ ᐅᐸᓗᖓᐃᔭᐃᓗᑎᓪᓗ ᓄᐊᑦᑎᔾᔪᑎᒃᓴᑦ ᖃᐅᔨᓴᐅᑎᓂᑦ ᐊᒻᒪᓗ ᐋᖅᑭᒃᓱᐃᓗᑎᑦ ᖃᐅᔨᓴᕐᕕᑉ ᓱᓇᒃᑯᑖᖏᑦ ᑭᓲᒻᒪᖔᑕ ᖃᑦᑎᐅᒻᒪᖔᑕᓗ ᑎᑎᕋᖅᑐᑎᑦ.  ᓄᐊᑦᑎᔾᔪᓯᕗᑦ ᐋᖅᑭᒋᐊᖅᑕᐅᓚᐅᕐᒥᔪᑦ ᐃᓕᓐᓂᐊᖅᑏᑉ ᑭᐅᔾᔪᑎᖏᑦ ᐊᑐᖅᑕᐅᓪᓗᑎᑦ ᐅᐱᕐᖔᒃᑯᑦ/ᐊᐃᔭᒃᑯᑦ ᐊᓂᒍᖅᐸᓪᓕᐊᑎᓪᓗᒍ, ᐊᒻᒪᓗ ᑎᑎᖅᑕᐅᕙᓪᓕᐊᓪᓗᑎᑦ ᐃᓕᓐᓂᐊᕈᑎᒃᓴᓕᐊᕆᔭᐅᔪᓂᑦ ᐃᓕᓐᓂᐊᖅᑏᑦ ᐱᓕᒻᒪᒃᓴᕈᑎᒋᒐᔭᖅᑕᖏᓐᓂᑦ ᐊᒻᒪᓗ ᐃᓚᐅᖃᑕᐅᓗᑎᑦ 2015-ᒥ ᖃᐅᔨᓴᕐᓇᐅᑎᓪᓗᒍ ᐅᖓᑖᓄᓪᓗ.
2014-ᒥ ᑐᒃᓯᕋᐅᑎᖃᓚᐅᖅᑐᒍ ᐋᖅᑭᒃᓱᐃᓗᑕ ᐊᒻᒪᓗ ᑲᒪᒋᓗᒋᑦ ᐊᐳᑎ ᐊᐅᑉᐸᓪᓕᐊᓂᖓᑕ ᐃᒪᖓ ᒥᒃᓵᓅᖓᔪᓂᑦ ᓇᐃᑦᑑᒐᓗᐊᖅᑐᑎᑦ 2014-ᒥ.  ᐱᕕᖃᙱᓗᐊᕐᓂᑎᓐᓄᑦ, ᑕᒪᓐᓇ ᑲᒪᒋᔪᓐᓇᓚᐅᙱᑕᕗᑦ, ᑭᓯᐊᓂᓕ ᐸᕐᓇᑕᐅᓯᒪᕗᖅ ᐄᐳᕈᓪ 2015-ᒧᑦ ᐊᕙᑎᓕᕆᓂᕐᒧᑦ ᐃᓕᓐᓂᐊᕈᑎᒃᓴᕆᒐᔭᖅᑕᖏᑦ ᐅᐱᕐᖔᒃᑯᑦ ᐃᓕᓐᓂᐊᓕᕈᑎᑦ ᑕᓯᓗᓕᐊᕆᐊᕐᒥ.  2014-ᒥ ᖃᐅᔨᓴᕐᓇᐅᑎᓪᓗᒍ ᐱᓕᕆᐊᖃᖃᑕᐅᓚᐅᙱᖔᖅᑐᓂ, ᒪ. ᕆᑦᓱᑦᓴᓐ ᐅᑭᐅᒃᑯᑦ ᓱᕈᕐᓇᖅᑐᓂᑦ ᐃᓕᓐᓂᐊᖃᑕᐅᓚᐅᖅᑐᖅ ᐊᒃᑐᕝᕙ 2014-ᖑᑎᓪᓗ.  ᐅᖃᓪᓚᒃᑐᖃᖅᑐᓂ ᐊᕙᑎᒃᑯᑦ ᐊᖅᑯᑎᒋᓲᖏᑦ ᓱᕈᕐᓇᖅᑐᑦ, ᐆᒪᔪᕐᓂ ᖃᐅᔨᓴᕐᓂᕐᒧᑦ ᐃᓚᒋᔭᐅᓪᓗᓂ ᐃᓕᓐᓂᐊᖅᑎᑦᑎᓂᖏᑦ.  ᐆᑦᑐᕋᓚᐅᕐᒥᔪᑦ ᐊᕙᑎᓕᕆᓂᕐᒧᑦ ᐃᓕᓐᓂᐊᖅᑏᑦ ᐃᓕᓐᓂᐊᖅᑐᑎᑦ ᑰᑦᑐᖅ ᐃᒪᖓ ᖃᐅᔨᓴᖅᑕᐅᓗᓂ ᐊᒻᒪᓗᑦᑕᐅᖅ ᓱᑯᑦᑎᐊᒎᕐᓂᕐᒪᖔᖅ ᖃᐅᔨᓴᕈᓯᕐᓂᑦ ᐃᓕᓐᓂᐊᓚᐅᕆᓪᓗᑎᑦ.
ᖃᐅᔨᓴᐅᓯᕗᑦ: ᐅᐱᕐᖔᒃᑯᑦ ᐊᐅᑉᐸᓪᓕᐊᑎᓪᓗᒍ, ᐃᓕᓐᓂᐊᖅᑏᑦ ᐊᒻᒪᓗ ᓄᓇᕘᒥ ᖃᔨᐅᓴᖅᑐᓕᕆᔨᒃᑯᑦ ᐃᖅᑲᓇᐃᔭᖅᑎᖏᑦ ᖃᐅᑕᒫᑦ ᒪᕐᕉᓐᓄᒃ ᑕᓯᕐᓅᖃᑦᑕᓛᖅᑐᑦ ᖃᒧᑕᐅᔭᒃᑯᑦ (ᐅᐱᕐᖔᒃᑯᑦ) ᐅᕝᕙᓘᓐᓃᑦ ᐱᓲᑎᒃᑯᑦ (ᐊᐅᔭᐅᓕᖅᐸᑦ) ᖃᐅᔨᓴᕆᐊᕐᓗᑎᑦ ᐊᐳᑎᑉ ᖃᓄᐃᓐᓂᖏᓐᓂᑦ ᓄᐊᑦᑎᓗᑎᓪᓗ ᖃᐅᔨᓵᒃᓴᖏᓐᓂᑦ.  ᐊᐳᑏᑦ ᖃᐅᔨᓴᖅᑕᐅᖃᑦᑕᕋᔭᖅᑐᑦ ᐊᐳᑎᑉ ᖃᓄᑎᒋ ᐊᐅᑉᐸᓪᓕᐊᓕᕐᒪᖔᖅ ᐊᒻᒪᓗ ᓇᓚᐅᒃᑖᖅᑕᐅᓗᓂ ᑕᒪᐃᓐᓂ ᑰᒻᒨᖅᐸᓪᓕᐊᔪᑦ ᐊᖏᓂᖏᑦ ᖃᐅᔨᓴᖅᑕᐅᖁᓪᓗᒋᑦ ᑕᓰᑦ.  ᑎᒍᒥᐊᕋᒃᓴᑦ ᖃᐅᔨᓴᐅᑏᑦ ᐊᑐᖅᑕᐅᖃᑦᑕᕋᔭᖅᑐᑦ ᒥᑭᔪᒥᒃ ᓄᐊᑦᑎᖁᓪᓗᒋᑦ ᐃᒪᕐᒥ ᐊᒻᒪᓗ ᕿᒪᒃᑲᑯᓂᑦ ᑕᓯᕐᓂᑦ ᑲᐃᕗᖅᑕᐅᓯᒪᔪᒃᑯᑦ ᓯᑯᒥ.  ᒥᑭᔪᑦ (ᑎᒍᒥᐊᕋᒃᓴᑦ) ᑐᑭᓯᒋᐊᕈᑎᓂᑦ ᓄᐊᑦᑎᔾᔪᑏᑦ ᓂᐱᓕᐅᕆᔾᔪᑏᑦ ᕿᒪᒃᑕᐅᑐᐃᓐᓇᕆᐊᓖᑦ ᑕᓯᕐᓂᑦ ᐃᒪᐅᑎᓪᓗᒍ ᖃᐅᔨᓴᖅᑕᐅᖁᓪᓗᒋᑦ ᐆᓇᕐᓂᖏᑦ ᐅᕝᕙᓘᓐᓃᑦ ᑰᓐᓂᖏᑦ ᑕᓯᕐᓅᖅᐸᓪᓕᐊᔪᑦ.  ᑐᑭᓯᒋᐊᕈᑎᓂᑦ ᓄᐊᑦᑎᔾᔪᑏᑦ ᓂᐱᓕᐅᕈᑏᑦ ᐊᐃᔭᐅᒐᔭᖅᑐᑦ ᐱᔭᕇᖅᑕᐅᒍᓂ ᐱᓕᕆᐊᖅ.  ᓄᐊᑦᑎ
ᒐᔭᙱᑦᑐᒍᑦ ᐃᖃᓗᓐᓂᑦ ᓇᓕᐊᓐᓂᑐᐃᓐᓇᖅ ᑕᓯᕐᓂᑦ.
ᑐᑭᓯᒋᐊᕈᑏᑦ ᐊᒻᒪᓗ ᐅᓂᒃᑳᓕᐅᕐᓂᖅ: ᑐᑭᓯᒋᐊᕈᑏᑦ ᑕᕝᕙᙶᖓᔪᑦ ᐱᓕᕆᐊᕐᒥᒃ ᐊᑐᖅᑕᐅᒐᔭᖅᑐᑦ ᐅᑭᐅᖅᑕᖅᑐᒥ ᓱᕈᕐᓇᖅᑐᐃᑦ ᐱᓕᕆᐊᖓ ᑐᑭᓯᔭᐅᓂᖅᓴᐅᒐᔭᕐᒪᑕ ᓴᕕᕋᔭᑦ ᓱᕈᕐᓇᖅᑐᑦ ᓇᐅᒃᑰᓲᖑᒻᒪᖔᑕ ᐅᑭᐅᖅᑕᖅᑐᒥ.  ᖃᐅᔨᔭᒥᓃᑦ ᓴᖅᑭᖅᑎᑕᐅᒐᔭᕐᒥᔪᑦ ᐊᕐᕌᒍᑕᒫᑦ ᐅᓂᒃᑳᓕᐊᕆᔭᐅᕙᑦᑐᑦ ᓴᖅᑭᔮᖅᑎᑦᑎᒍᑎᖏᓐᓂᑦ ᐊᒻᒪᓗ ᖃᐅᔨᓴᕐᓂᕐᒧᑦ ᑎᑎᕋᖅᓯᒪᔪᓂᑦ.  ᑕᒪᒃᑯᐊ ᑐᑭᓯᒋᐊᕈᑏᑦ ᐊᑐᐃᓐᓇᐅᒐᔭᕐᒪᑕ ᐊᑭᖃᙱᑐᒃᑯᑦ ᓄᓇᓕᐅᔪᑦ ᑲᑐᔾᔨᖃᑎᒌᖏᓐᓄᑦ ᓲᕐᓗ ᐊᒪᕈᖅ ᐆᒪᔪᕐᓂᐊᖅᑎᒃᑯᑦ.  ᑕᒪᐃᓐᓂ ᐱᓕᕆᐊᕐᒥ ᑲᒪᓗᓂ ᐃᓕᖅᑯᓯᕆᔭᐅᔭᕆᐊᓖᑦ ᐅᔾᔨᕆᔭᐅᑦᑎᐊᖅᑐᑎᑦ ᑎᑎᕋᖅᑕᐅᕙᓪᓕᐊᕗᑦ ᐊᒻᒪᓗ ᓄᐊᑕᐅᕙᓪᓕᐊᓪᓗᑎᑦ ᖃᐅᔨᓴᕐᓂᕐᒧᑦ ᒪᓕᒐᒃᓴᖏᑕ ᐃᑲᔫᑎᖏᓐᓅᖅᑕᐅᕙᓪᓕᐊᓪᓗᑎᑦ ᐱᓯᒪᔭᐅᒐᔭᖅᑐᑎᑦ ᓄᓇᕘᒥ ᖃᐅᔨᓴᖅᑐᓕᕆᔨᒃᑯᓐᓄᑦ ᖃᐅᔨᓴᕈᑏᓪᓗ ᐊᔾᔨᐅᙱᑦᑐᑦ ᐱᖃᓯᐅᑎᓗᒋᑦ ᐱᔭᕇᖅᑕᐅᒍᓂ ᐱᓕᕆᐊᖅ.  ᑖᒃᑯᐊ ᐊᑐᕋᒃᓴᑦ ᐊᑐᖅᑕᐅᖃᑦᑕᕋᔭᖅᑐᑦ ᓄᓇᕘᒥ ᖃᐅᔨᓴᖅᑐᓕᕆᔨᒃᑯᓐᓄᑦ ᐃᑲᔪᖅᓱᖅᑕᐅᖁᓪᓗᒋᑦ ᓯᕗᓂᒃᓴᒥ ᖃᐅᔨᓴᕈᑕᐅᔪᓂᑦ ᐱᓕᒻᒪᒃᓴᕐᓂᐅᔪᓂᓪᓗ ᐅᖓᑕᐅᔨᒐᓗᐊᖅᑎᓪᓗᒍ ᒪᕐᕉᒃ ᐊᕐᕌᒎᒃ ᖃᐅᔨᓴᕐᓂᕗᑦ.


